
షొడ్డలదేవు బాచయ్యగారి కథ





ధీరుండు షొడ్డలదేవుబాచయ్య - గారు నా వెండియుఁగఱకంఠమూర్తి

నిర్గతేంద్రియవైరివర్గదుర్గుణుఁడు - భర్గనిరర్గళాంతర్గతధ్యాని

యుగ్రాక్షభక్తగణాగ్రగణ్యుండు - నిగ్రహానుగ్రహోదగ్రశౌర్యుండు

కష్ట గుణాశ్లిష్ట దుష్ట జనారి - శిష్ట జనానంద పుష్టి పాలకుఁడు

దుర్భావరహితుఁడగర్భసంభవుఁడు - నిర్భవాశ్రయుఁడపునర్భవశాలి

శాంతుండు దాంతుండు సదమలభక్తి - కాంతుండు నిర్జితావాంతరసమయి

పరదైవ పర్వతప్రథితదంభోళి - పరదైవసందోహతరుకుఠారంబు

పరదైవశుండాలపంచాననుండు - పరదైవవార్థిశుంభత్కుంభజుండు

"త్రినయనునతులితోద్రిక్త శౌర్యంబు - చనునందికేశ్వరు సర్వజ్ఞతయును

భృంగినాథుని యేకలింగనిష్ఠయును - భంగిగా నవ్వీరభద్రురౌద్రంబు

భృగుదధీచ్యాదులపృథుశాపశక్తి - తగుగౌతమాదుల తర్కప్రయుక్తి

గురునాథుఁ డిన్నియుఁగూడ బాచాంక - వరదివ్యమూర్తిగా విరచించెనొక్కొ

కానినాఁ డిటువంటి కలియుగరుద్ర - మానితపృథుదివ్యమహిమ యెట్లొనరు”

ననుచు లోకంబు లత్యర్థి గీర్తింప - ననురాగలీల నూనిన భక్తియుక్తి

'సిద్ధాంతముల శ్రుతిస్మృతిమూలములను - బద్దవేదాంతసంపాదితోక్తులను

న్యాయవైశేషికాద్యఖిలశాస్త్రముల - నాయతబహుపురాణాగమార్థముల

సహజానుమానాదిసర్వప్రమాణ - బహుతర్కవాదజల్పవితండములను

వెలయు నుత్పత్తిస్థితిలయకారణుఁడు - నలరు నిత్యానందుఁ డంబికాధవుఁడు

పశుపతి దాఁగర్త వలువేల్పులెల్లఁ - బశువులే'యని ప్రతిపాలన సేసి

జినసమయస్థులశిరములు దునిమి - మును విష్ణుసమయులముక్కులు గోసి

యద్వైతులను హతాహతముగాఁదోలి - విద్వేషవాదుల విటతాటమార్చి

చార్వాకవాదుల గర్వం బడంచి - సర్వేశుభక్తియే యుర్వి నిష్ఠించి

దిట్టయౌ షొడ్జలదేవుబాచయ్య - యిట్టిసద్భక్తిమహిష్ఠుఁడై నడవ

నెడనెడ సౌరాష్ట్ర మేఁగి యేఁటేఁటఁ - గడు నర్థితోడ జాగరము సెల్లించు

దిన మేఁగుదెంచుడుఁ'దివుట సౌరాష్ట్ర - మున జాగరము సేయఁజనియెద'ననుచు

బిజ్జలునకు వినిపింపఁగ నతఁడు - "కర్ణ మెంతేనియుఁగలదు వోరాదు

కొట్టరువునఁబళ్లు గొలువఁగవలయు - నిట్టేల చెల్లు నీ కిరుదెస కొలువు

		 ఈ పేజీలో చివరి మార్పు 25 డిసెంబరు 2020న 06:39కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

